
Tarehe 29.05.2025-Mlimba

TAARIFA KWA UMMA
HALMASHAURI YA WILAYA MLIMBA YAISHUKURU SERIKALI KWA UTEKELEZAJI MAKINI WA ELIMU JUMUISHI
Halmashauri ya Wilaya Mlimba inapenda kuishukuru Serikali ya Jamhuri ya Muungano wa Tanzania kupitia Wizara ya Elimu, Sayansi na Teknolojia kwa kuendelea kusimamia kikamilifu utekelezaji wa Sera ya Elimu Jumuishi, inayolenga kuhakikisha kila mtoto anapata haki ya msingi ya elimu bila kujali hali yake ya kimwili au kiakili.
Katika kuthibitisha dhamira hiyo ya dhati, Halmashauri ya Wilaya Mlimba imepokea kutoka Serikali Kuu vifaa maalum kwa ajili ya wanafunzi wenye ulemavu na mahitaji maalum, ambavyo tayari vinaendelea kusambazwa shuleni ndani ya halmashauri. Vifaa hivyo ni pamoja na:
· Vifaa vya kutambua ufahamu na uelewa wa mtoto,
· Vifaa vya kuimarisha viungo vya mikono na vidole vyake,

· Fimbo za kutembelea zenye kiakisi mwanga (reflector) kwa watoto wasio ona kabisa,

· Vifaa vya kukuza sauti kwa wanafunzi wenye matatizo ya kusikia, na

· Vifaa vya maandishi ya nukta nundu (Braille Kit) kwa ajili ya watoto wasioona kabisa.
Kupitia upatikanaji wa vifaa hivi, Serikali inaendelea kudhihirisha kwa vitendo kuwa iko kazini kuhakikisha kuwa kila mwanafunzi nchini anapata elimu stahiki kulingana na mahitaji yake, huku ikisisitiza ushirikishwaji wa watoto wote katika mazingira ya kujifunzia yenye usawa, staha na heshima.

Halmashauri ya Wilaya Mlimba inaendelea kushirikiana na Serikali Kuu na wadau mbalimbali wa elimu kuimarisha miundombinu na mazingira rafiki kwa watoto wenye mahitaji maalum ili kuhakikisha wanafikia ndoto zao sawa na watoto wasio na mahitaji maalum au ulemavu.
Imetolewa na,
Kitengo cha Mawasiliano ya Serikali,

Halmashauri ya Wilaya Mlimba.

